
Cyflwyniad gan Francesca Klug
Nid yw’n hawdd siarad am hawliau dynol bob tro.  Gall deall sut y cânt eu rhoi hyn ar waith yn ymarferol fod hyd yn oed yn anoddach.  Mae llawer o wybodaeth am hawliau dynol ar gael o sawl ffynhonnell wahanol – o’r llywodraeth a llysoedd barn i’r cyfryngau a mudiadau gwirfoddol – ond yn aml mae’r wybodaeth hon yn anghyson, dryslyd, yn llawn jargon cyfreithiol neu nid yw’n ddigon cyflawn i alluogi i ni wneud synnwyr o beth yn union yw hawliau dynol a sut y cânt eu rhoi ar waith.

Nod y canllaw hwn yw bwrw golwg ar ystyr hawliau dynol yng nghyd-destun bywyd bob dydd, sut maen nhw wedi effeithio ar bobl go iawn a pham felly eu bod mor bwysig.

Mae’n ceisio rhoi esboniad clir i chi o beth yw hawliau dynol a sut maen nhw’n ymwneud â’ch bywyd chi a bywydau pawb ym Mhrydain, yn ogystal ag ambell i enghraifft o hawliau dynol annisgwyl o bosibl.  Mae hefyd yn bwrw golwg ar rai o’r cwynion cyffredinol am hawliau dynol i weld pa mor gywir yw’r rhain.  Ar y diwedd mae rhestr o sefydliadau a all roi gwybodaeth i chi am hanes deddfwriaeth hawliau dynol neu ganllawiau ar eich hawliau cyfreithiol.
Nid rhywbeth newydd yw hawliau dynol ym Mhrydain.  Maen nhw mor hen â’r Magna Carta, sy’n cael ei chydnabod gan lawer fel y siarter hawliau cyntaf yn y byd.  Ond yn ystod y degawd diwethaf nid oes sefydliad cenedlaethol wedi bod yn gyfrifol am godi ymwybyddiaeth a dealltwriaeth o beth yn union yw hawliau dynol - ac efallai’r un mor bwysig, beth nad ydyn nhw.
Sefydlwyd y Comisiwn Cydraddoldeb a Hawliau Dynol yn 2007 i lenwi’r bwlch hwnnw i ryw raddau.  Ein swyddogaeth yw cyflwyno’r achos dros hawliau dynol a pham eu bod yn bwysig i ni oll.  Mae hyn yn golygu egluro beth ydyn nhw a sut maen nhw’n gweithio mewn iaith y gall pawb ei deall.  Mae’n golygu dangos sut maen nhw’n gallu gwneud gwahaniaeth i’n bywydau a sut maen nhw’n gosod fframwaith ar gyfer cymdeithas gyfiawn a theg.  Mae hyn yn golygu cydnabod yn onest ac ymchwilio i’r rhesymau pam fod rhai pobl yn feirniadol o hawliau dynol.
Dim ond un o’r pethau rydyn ni’n ei wneud fel rhan o’n gwaith ar hawliau dynol yw’r canllaw hwn.  Gobeithio y byddwch yn ei weld yn ddiddorol, defnyddiol a hyd yn oed yn annisgwyl o bryd i’w gilydd.

Y Comisiynydd, Y Comisiwn Cydraddoldeb a Hawliau Dynol

Dychmygwch y sefyllfa ganlynol...

Mae eich rhieni, sydd wedi byw gyda’i gilydd ymhell i’w saithdegau, bellach yn cael trafferth ymdopi’n annibynnol.  Mae un yn gorfod gofalu fwyfwy am y llall, ond wrth i’r ddau heneiddio nid ydynt yn gallu ymdopi mwyach.
Mae eich cyngor lleol yn dweud y gall gynnig lle i’ch tad mewn cartref gofal cyfagos o eiddo’r cyngor, ond does dim lle i’ch mam.  Mae’r syniad o gael eu gwahanu yn torri eu calonnau ac rydych chi’n protestio, ond mae’r cyngor yn dweud na all wneud dim mwy ac nad oes rheidrwydd arno’n gyfreithiol i’w cadw gyda’i gilydd.
Oni allai hyn ddigwydd i unrhyw un?

Fel mae’n digwydd, diolch i ddarn penodol o ddeddfwriaeth, gallai sefyllfaoedd fel hyn berthyn i’r gorffennol.

Mae’r hawliau yn y Ddeddf Hawliau Dynol yn eich amddiffyn mewn sawl ffordd nad ydych chi’n ymwybodol ohonyn nhw o bosibl.  Mae’r Ddeddf yn wahanol i ddeddfau eraill.  Fel mesurau iawnderau mewn gwledydd democrataidd ledled y byd, mae’n pennu’r fframwaith ar gyfer deddfau eraill a’r egwyddorion parhaus ddylai fod wrth wraidd penderfyniadau mewn bywyd cyhoeddus.
Mae’r hawliau yn y Ddeddf yn golygu na ddylai unrhyw un eich trin mewn ffordd annynol neu ddiraddiol, beth bynnag fo’r sefyllfa.  Maen nhw’n rhoi’r hawl i chi i breifatrwydd ac i fwynhau eich bywyd teuluol.  Maen nhw’n cefnogi’r dewisiadau rydych chi’n eu gwneud mewn llawer o feysydd pwysig, fel â phwy i gymysgu â nhw neu’r rhyddid i fynegi eich credoau.  Gan fod yr hawliau yn y Ddeddf yn cydnabod yn benodol nad unigolion yn unig ydyn ni, ond ein bod yn byw mewn cymdeithas ddemocrataidd, mae eich hawliau chi ac unigolion eraill yn cael eu cydbwyso ag anghenion ehangach y gymuned rydych chi’n byw ynddi.
Egwyddorion ar waith 1

Yn 2005, gwahanwyd Mr a Mrs D, 89 oed, pan benderfynwyd bod Mr D angen gofal preswyl a nyrsio.  Dywedwyd wrth Mrs D nad oedd hi’n gymwys am le â chymhorthdal yn y cartref sy’n eiddo i’r cyngor ac aeth i fyw gyda’i mab.

Dywedodd arbenigwyr hawliau dynol a sefydliadau pobl hŷn bod hyn yn mynd yn groes i hawl y cwpl i barch i’w bywyd preifat a theuluol (Erthygl 8), a amddiffynnir gan y Ddeddf Hawliau Dynol.

Yn dilyn y cyhoeddusrwydd ac ymgyrch gan y teulu, aseswyd anghenion Mrs D a chynigiodd Cyngor Sir Gaerloyw le â chymhorthdal iddi yn yr un cartref gofal â’i gŵr.

Beth yw hawliau dynol ac o ble maen nhw’n dod?

Ym 1948 daeth grŵp o ddynion a menywod blaenllaw o bedwar ban byd at ei gilydd i ddrafftio un o’r siarteri hawliau enwocaf hyd heddiw.  Mae’r Datganiad Cyffredinol o Hawliau Dynol yn seiliedig ar syniad syml - sef ein bod i gyd yn ddynol ac felly’n haeddu hawliau a rhyddid sylfaenol.  Yng ngoleuni erchyllterau’r Ail Ryfel Byd ceisiodd atal gormes ac erchyllterau yn y dyfodol drwy nodi’r gwerthoedd sy’n sail i werth cyfartal ac urddas dynol.
Gan ystyried egwyddorion sylfaenol holl brif grefyddau’r byd, drafftiwyd y Datganiad yn benodol i hyrwyddo parch at ein gilydd a rhannu cyfrifoldeb â’n gilydd, ynghyd â chyfyngu ar bŵer mympwyol dros unigolion gan wladwriaethau.  Mae wedi ysbrydoli’r holl gytundebau a siarteri hawliau dynol sydd wedi’i ddilyn.
Nawr mae’r Ddeddf Hawliau Dynol yn pennu swyddogaeth hawliau dynol yng nghymdeithas a deddfwriaeth Prydain.  Ei nod yw sicrhau bod yr egwyddorion arweiniol sydd wrth wraidd hawliau dynol yn rhan o’n cyfraith ac yn rhan o’r ffordd rydyn ni’n trin ein gilydd.

O ran y gyfraith, mae’r Ddeddf Hawliau Dynol yn rhoi’r hawliau a ddeilliodd o Gonfensiwn Ewropeaidd ar Hawliau Dynol 1950 (a ddrafftiwyd yn bennaf gan gyfreithwyr o Brydain a’i gefnogi gan arweinwyr o Brydain fel Winston Churchill) ar waith.  Mae’n dod â hawliau dynol i Brydain er mwyn i’n llysoedd ni allu ymdrin â materion hawliau dynol ac fel nad yw pobl yn gorfod mynd i’r llysoedd Ewropeaidd i gyflwyno’u hachosion.

Efallai nad oeddech chi’n gwybod ond nid rhywbeth newydd yw hawliau dynol.  Cydnabyddir yn eang mai Magna Carta 1215 oedd y siarter hawliau gyntaf a phasiwyd y mesur iawnderau cyntaf ym Mhrydain ym 1689.  Defnyddiodd y Confensiwn elfennau o’r dogfennau hanesyddol hyn a chyfraith gwlad Lloegr ond eu diweddaru ar gyfer yr ugeinfed ganrif i adlewyrchu llawer o’r gwerthoedd a safonau yn y Datganiad.
Mae rhai yn galw hawliau dynol yn synnwyr cyffredin.  Mae eraill yn eu hystyried fel moesau da.  Maen nhw wedi’u seilio ar bum egwyddor:
Tegwch.

Parch.

Cydraddoldeb.

Urddas.

Ymreolaeth.
Y rheswm dros greu hawliau dynol oedd rhoi’r egwyddorion hyn ar waith drwy nodi cyfres o hawliau a sawl rhyddid y mae gan bawb hawl iddyn nhw yn sgil ein dynoliaeth gyffredin.
Yn eu hanfod mae hawliau dynol yn ymwneud â’r ffordd rydyn ni’n trin ein gilydd.  O ganlyniad i hynny maen nhw’n bwysig iawn i’r bobl fwyaf agored i niwed neu leiaf pwerus yn ein cymdeithas, fel pobl mewn gofal, plant ifanc neu bobl ag anawsterau dysgu.
Egwyddorion ar waith 2

Derbyniwyd N, merch anabl 10 oed, i’r ysbyty gyda haint ar yr ysgyfaint a ddatblygodd yn niwmonia.  Yn groes i ddymuniadau mam y ferch, gwrthododd yr ysbyty roi cymorth anadlu iddi a rhoi gorchymyn ‘Peidiwch ag Adfywio’ ar ei ffeil.  Wedi hynny trosglwyddwyd N i ysbyty arall lle’i rhoddwyd ar beiriant anadlu am bythefnos a’i rhyddhau o’r ysbyty dri mis yn ddiweddarach a hithau’n holliach.
Roedd yr hen Gomisiwn Hawliau Anabledd eisoes yn bryderus bod penderfyniadau gweithwyr iechyd proffesiynol ynglŷn â gofal pobl anabl yn cael eu dylanwadu o bryd i’w gilydd gan eu barn ar ansawdd bywyd yr unigolyn anabl.  Rhoddwyd caniatâd i’r DRC herio penderfyniadau’r ysbyty cyntaf yn y llys, gan ddefnyddio dadleuon am hawliau dynol yn seiliedig ar yr hawl i fywyd (Erthygl 2) a’r hawl i beidio â chael eich trin yn annynol neu ddiraddiol (Erthygl 3).  Cafodd yr achos ei setlo gyda thelerau cyfrinachol.

I bwy y mae hawliau dynol yn berthnasol?

Mae hawliau dynol yn berthnasol i bawb, er gwaethaf y newyddion a gawn amdanynt o bryd i’w gilydd.  Maen nhw’n perthyn i bob un ohonom ni ac yn berthnasol gartref a thramor.

Os ydych chi’n gweld ymgyrch dros hawliau cleifion, galw am well craffu i atal cam-drin mewn cartrefi hen bobl neu brotest am driniaeth plant ag anableddau dysgu – rydych chi’n gweld hawliau dynol ar waith.

Egwyddorion ar waith 3

Nid oedd Diane Blood yn cael cofrestru ei diweddar ŵr fel tad ei dau blentyn ar eu tystysgrifau geni.  Roedd hyn oherwydd eu bod wedi’u cenhedlu drwy driniaeth IVF ar ôl i’w tad farw.  Roedd y Ddeddf Ffrwythloni Dynol ac Embryoleg ar y pryd yn cynnwys rheolau a oedd yn atal ychwanegu enw tad marw ar dystysgrif geni plentyn.

Yn 2003, heriodd Diane Blood y darpariaethau’n llwyddiannus mewn llys a chanfuwyd bod y Ddeddf yn anghydnaws â’r Ddeddf Hawliau Dynol ar sail hawl y plentyn i barch at fywyd teuluol o dan Erthygl 8.  Yn sgil hynny, diwygiwyd y gyfraith a bu modd i Diane gofrestru ei gŵr marw fel tad y plant.

Sut mae hawliau dynol yn gweithio?

Drwy wneud awdurdodau cyhoeddus yn atebol am eu penderfyniadau, gall hawliau dynol gynorthwyo i amddiffyn unigolion sy’n agored i niwed yn erbyn cyrff cyhoeddus fel adrannau’r llywodraeth, ysbytai, ysgolion a chynghorau lleol.  Maen nhw’n darparu dull cyson a theg o bwyso a mesur sefyllfaoedd i helpu i fynd i’r afael â materion cymdeithasol pwysig drwy ganfod yr ateb gorau i bawb dan sylw.  Maen nhw hefyd yn ein galluogi i sicrhau cydbwysedd rhwng amddiffyn hawliau unigolyn a hawliau’r gymuned ehangach.

Mae rhai hawliau dynol yn gyfyngedig ac yn newid o dan amgylchiadau penodol lle mae’n rhaid cydbwyso hawliau gydag ystyriaethau ehangach, fel diogelwch eraill.  Mae’r hawliau yn y Ddeddf Hawliau Dynol yn rhoi’r ddyletswydd ar y llywodraeth i’n hamddiffyn rhag unigolion a grwpiau a fyddai’n camddefnyddio ein hawliau sylfaenol.  Mae gennych chi’r hawl i ryddid mynegiant, er enghraifft, ond mae’r hawl hwnnw’n cael ei gyfyngu os ydych chi’n peryglu eraill drwy ddefnyddio’ch hawl yn anghyfrifol - fel drwy annog rhywun i achosi niwed i rywun arall.  Mae ambell i hawl yn ddiamod: ni ellir byth cyfiawnhau arteithio neu gaethiwo rhywun arall.
Mae hawliau dynol yn gweithio mewn ffyrdd syml ac ymarferol, gan ddod â synnwyr cyffredin i sefyllfaoedd lle mae gweithdrefnau a systemau biwrocrataidd wedi colli golwg ar bobl a’u hanghenion unigol.

Nid oes angen i chi gymryd camau cyfreithiol i wneud i hawliau dynol weithio bob tro - mae gwybod beth yw’ch hawliau’n ddigon i newid sefyllfa’n aml.  Yn wir, nid bwriad y Ddeddf Hawliau Dynol oedd annog mwy o bobl i fynd i’r llysoedd.  Ei diben yw atal camddefnyddio hawliau dynol drwy annog awdurdodau cyhoeddus i ddefnyddio hawliau dynol i’w cynorthwyo i wneud eu gwaith yn iawn.
Mae hawliau dynol yn berthnasol mewn amrywiaeth hyno o eang o gyd-destunau – nid mewn rhyfel a gwrthdaro’n unig.  Weithiau gall hawliau dynol eich amddiffyn mewn sefyllfa lle nad ydych chi hyd yn oed yn sylweddoli eich bod angen hawliau.

Mae hawliau dynol yn rhoi mwy o ryddid i chi ddewis y math o fywyd yr ydych yn ei fyw, gan gydnabod bod gan bobl fathau gwahanol o berthynas a chredo a’u galluogi i fyw bywydau sy’n addas iddyn nhw heb niweidio eraill.  Mae’r Ddeddf Hawliau Dynol yn rhoi dyletswydd ar awdurdodau cyhoeddus i gydnabod y gwahanol fathau o berthynas lle bo angen ac i beidio â gwneud rhagdybiaethau am fywydau preifat pobl.  Mae enghreifftiau o sefyllfaoedd lle gallai hyn weithio’n ymarferol wedi cynnwys cydnabyddiaeth swyddogol o gyplau mewn perthynas un rhyw fel y berthynas agosaf a chydnabod y dylai unigolion wneud eu dewisiadau eu hunain ynglŷn â phwy i’w cynnwys mewn penderfyniadau pwysig sy’n effeithio arnyn nhw, fel y dengys enghraifft 4.
Egwyddorion ar waith 4

Roedd S yn bartner un rhyw i fenyw gyda chyflwr iechyd meddwl a oedd wedi’i chadw fel claf dan orchymyn.  Gwrthododd Cyngor Lerpwl gydnabod S fel ei ‘pherthynas agosaf’.  Mae bod yn berthynas agosaf yn swyddogaeth statudol gyda chyfrifoldebau pwysig wrth wneud penderfyniadau am gadw claf dan orchymyn a’i driniaeth.
Gyda chyplau heterorywiol, mae’r wraig neu’r gŵr yn cael ei dderbyn yn awtomatig fel y berthynas agosaf ac mae cyplau sy’n cydfyw yn gymwys ar ôl chwe mis.  Ar gyfer unrhyw gategorïau o berthynas mae’r Ddeddf Iechyd Meddwl yn nodi bod yn rhaid i bobl fod wedi cydfyw am o leiaf bum mlynedd.  Dim ond ers tair blynedd yr oedd S wedi byw gyda’i phartner.  Dadleuodd bod yr hawl i barch at fywyd preifat a theuluol (Erthygl 8) yn cynnwys materion tueddfryd rhywiol, hunaniaeth a dewis personol.
Yn dilyn ei hachos, penderfynwyd bod y diffiniad o berthynas agosaf yn wahaniaethol a phennodd y llys gyfnod cymhwyso’r un fath ar gyfer pob cwpl, beth bynnag eu tueddfryd rhywiol.

A yw hawliau’n gallu bod yn anghywir?

Does dim osgoi hyn:  mae hawliau dynol yn denu rhywfaint o feirniadaeth gan sawl ffynhonnell wahanol.  Mae rhai o’r farn mai dim ond i’r rhai hynny sy’n ufuddhau’n deddfau neu sy’n ddinasyddion Prydeinig y dylai hawliau dynol fod yn berthnasol.  Mae eraill yn credu bod hawliau dynol yn broblem i unbenaethau tramor, dim byd i ni boeni amdano yma.  Mae llawer yn cwyno bod deddfwriaeth hawliau dynol yn peryglu ein diogelwch cenedlaethol ac yn ein hatal rhag rhoi cyfraith a threfn ar waith.

Ni fydd diwedd ar bobl yn anghytuno ar fater fel hawliau dynol.  Ond o leiaf fe allwn sicrhau ein bod yn cychwyn ar y droed gywir.  Mae hynny’n golygu ystyried a oes sail i rai o’r rhagdybiaethau a chwynion cyffredin am hawliau dynol, yn hytrach na’u cymryd yn ganiataol.

‘Rhywbeth i droseddwyr a chyfreithwyr yw hawliau dynol: dyma enghraifft o orffwylltra cywirdeb gwleidyddol’

Rydyn ni gyd wedi clywed y straeon arswyd am sut mae hawliau dynol yn ffafrio troseddwyr yn hytrach na diogelwch, urddas dioddefwyr a synnwyr cyffredin syml.  Does dim rhyfedd fod llawer ohonom ni’n cwestiynu eu diben.  Ond beth sy’n digwydd os yw’r ffynhonnell rydyn ni’n seilio ein barn ar hawliau dynol arni’n anghywir?
Dengys y dystiolaeth nad yw llawer o’r gohebu am hawliau dynol yn ffeithiol gywir yn aml.  Dim ond ar y dechrau y mae rhai achosion yn cael sylw ac mae’r canlyniadau’n cael eu hanwybyddu.  Gall awdurdodau cyhoeddus sy’n orofalus neu’n camgymryd rhywbeth ddarparu gwybodaeth anghywir heb yn wybod, gan arwain at gyhuddo’r Ddeddf Hawliau Dynol ar gam pan fo pethau’n mynd o chwith.

Yn sgil hyn mae ambell i stori gyffredin ond celwyddog i’w chlywed yn aml.  Dyma ambell i enghraifft:

· Flwyddyn neu ddwy’n ôl adroddwyd bod dyn a oedd dan amheuaeth o ddwyn ceir yng Nghaerloyw a fu’n taflu brics a theils at yr heddlu yn ystod gwarchae ar ben to wedi derbyn pryd ‘Kentucky Fried Chicken’ gan heddweision i sicrhau ei ‘les a’i hawliau dynol’.  Mewn gwirionedd, dywedodd datganiad gan yr heddlu mai rhan o’u strategaeth drafod, a dim mwy na hynny, oedd y bwyd.

· Gwrthododd awdurdod heddlu gyhoeddi lluniau o garcharorion oedd wedi dianc mewn achos adnabyddus iawn.  Camddehonglodd rhai yn y cyfryngau hyn gan dybio bod angen gwneud hyn er mwyn peidio â thorri hawliau dynol y carcharorion.  Mewn gwirionedd, penderfynodd yr heddlu beidio â chyhoeddi’r lluniau am resymau gweithredol – ac ni fyddai deddfwriaeth hawliau dynol wedi eu hatal rhag gwneud hynny.

· Heriodd y llofrudd lluosog Dennis Nilsen benderfyniad gan reolwr carchar Whitemoor i atal mynediad iddo i ddeunydd pornograffig gan ddadlau bod y gwaharddiad yn groes i’w hawl dynol i ryddid mynegiant.  Methodd yr achos cyn cychwyn bron: ni chafodd ei ystyried yn y system farnwrol o gwbl, ar wahân i’w wrthod.  Wrth reswm ni fyddai deddfwriaeth hawliau dynol yn cyfreithloni ei gais am bornograffi.
Mae adrodd hanner y stori’n unig, neu osgoi rhai elfennau os nad ydyn nhw’n cefnogi achos arbennig, yn gwneud tro gwael â ni i gyd.
‘Nid yw rhai pobl yn haeddu hawliau dynol’

Un o egwyddorion sylfaenol hawliau dynol yw eu bod yn rhywbeth i bawb.  Nid gwobr ydyn nhw am ymddygiad da, ond fframwaith ar gyfer cymdeithas gyfiawn a theg.

Eu cryfder yw eu bod yn amddiffyniad rhag creulondeb neu sarhad, er eu bod yn gallu, ac y dylent o bryd i’w gilydd, gael eu cyfyngu i amddiffyn eraill rhag niwed.  Mae wedi bod yn un o egwyddorion ein democratiaeth ers tro byd y dylai pobl sy’n beryglus i eraill golli eu rhyddid, ond ni ddylid byth eu harteithio neu atal eu hawliau i gyfathrebu â’u teuluoedd neu gyfreithwyr.

Rydyn ni gyd ar ein hennill o wybod bod gennym ni hawliau dynol os byth bydd angen i ni ddibynnu arnyn nhw - ond mae hynny’n golygu derbyn bod gan eraill hawl iddyn nhw hefyd.  Weithiau bydd y bobl eraill hynny’n bobl sy’n amlwg yn haeddu hawliau, fel dioddefwyr troseddau, pobl anabl sy’n cael eu gwahanu gan gyfleusterau anhygyrch, plant mewn gofal neu bobl hŷn mewn ysbytai.  Ond mae pobl hefyd sydd yn yr un faint o berygl ond nad ydyn nhw’n cael eu hystyried yr un mor deilwng bob tro, fel ceiswyr lloches amddifad, cleifion seiciatrig a gedwir dan orchymyn neu Sipsiwn neu Deithwyr sy’n cael eu gyrru ymaith.
Beth bynnag fo’n hamgylchiadau penodol, mae hawliau dynol yn ymwneud â chydnabod ein dynoliaeth gyffredin.  Nid yw hynny’n golygu bod gan bawb drwydded i wneud fel y mynnon neu fod ein hawliau ni’n bwysicach na hawliau pawb arall.  Mae’r Ddeddf Hawliau Dynol yn cydnabod bod gennym ni oll hawliau ac yna’n rhoi modd i ni gydbwyso’r rhain yn erbyn ei gilydd er lles cyffredinol cymdeithas.
‘Mae hawliau dynol yn ein gwneud yn llai diogel’

Yn hytrach na bod y tu hwnt i bob rheolaeth, mae deddfwriaeth hawliau dynol ym Mhrydain yn cael ei chyfyngu a’i monitro’n ofalus.  Mae’n rhaid pwyso a mesur hawliau unigolion yn ofalus yn erbyn buddiannau cymunedol ehangach i sicrhau nad ydyn nhw’n achosi niwed.  Dyna pam bod y mwyafrif o ddeddfau sy’n cyfyngu ar hawliau unigol i’n diogelu rhag troseddau neu anhrefn cyhoeddus yn cydymffurfio â’r Ddeddf Hawliau Dynol.
Oeddech chi’n gwybod nad yw’r Ddeddf yn ymwneud yn uniongyrchol â materion rhwng unigolion - ni allwch chi erlyn eich cymydog am dorri eich hawliau dynol, er cymaint y gallech ddymuno gwneud hynny!  Nid yw sefydliadau preifat yn dod o dan ei chylch gwaith chwaith, heblaw am amgylchiadau penodol, megis lle maen nhw’n darparu gwasanaethau ar ran awdurdod cyhoeddus.
Mae’r hawliau yn y Ddeddf yn rheoleiddio’r berthynas rhwng unigolion ac awdurdodau cyhoeddus (fel adrannau’r llywodraeth, gwasanaethau cyhoeddus, ysbytai a chynghorau lleol) i’ch amddiffyn drwy sicrhau bod sefydliadau o’r fath yn defnyddio’u pwerau’n gyfrifol. 

Mae’n ofynnol i rai cyrff cyhoeddus, fel yr heddlu, eich amddiffyn rhag gweithredoedd gan eraill sy’n bygwth bywyd a gellir eu gwneud yn atebol o dan amgylchiadau penodol os ydyn nhw’n methu â gwneud hynny. 

Mae mwyafrif yr hawliau yn y Ddeddf Hawliau Dynol yn amodol ar gyfyngiadau i sicrhau ‘diogelwch cyhoeddus’ neu ‘ddiogelwch cenedlaethol’.  Mae’r mecanweithiau cydbwyso sy’n rhan ohoni hefyd yn helpu i atal llywodraethau rhag camddefnyddio’r cyfyngiadau hyn. 

‘Mater i wledydd eraill yw hawliau dynol:  does neb yn cael eu cam-drin yma’

Mae’r mwyafrif ohonom ni’n meddwl bod angen hawliau dynol mewn rhannau eraill o’r byd, mewn sefyllfaoedd o hil-laddiad, unbenaethau creulon neu newyn mewn gwledydd sy’n datblygu - dydy nhw ddim yn berthnasol yma mewn gwirionedd.
Fel y gwelwch o’r enghreifftiau yn y canllaw hwn, mae hawliau dynol yr un mor berthnasol ym Mhrydain ag unrhyw le arall.

Mae hawliau dynol yn ymwneud â chi.  Os oes gennych chi blant sy’n mynd i’r ysgol, os oes gennych chi berthynas mewn gofal, os ydych chi’n cael eich cadw dan orchymyn yr heddlu neu os ydych chi angen triniaeth feddygol – gellir effeithio’n uniongyrchol ar eich hawliau dynol chi a rhai eich teulu.

Egwyddorion ar waith 5

Roedd Mr PL yn athro ysgol uwchradd a gollodd ei ben gyda disgybl 15 oed, A.  Bu Mr PL yn stelcio A ac yn ei fygwth ef a’i deulu.  Ym 1988, lladdodd Mr PL dad A ac anafu A.  Fe’i cafwyd yn euog o ddynladdiad gan nad oedd yn llawn gyfrifol a’i garcharu am gyfnod amhenodol mewn ysbyty meddwl diogel.
Roedd teulu A wedi dweud wrth yr heddlu drosodd a throsodd am fygythiadau Mr PL yn eu herbyn yn y misoedd cyn yr ymosodiad, ond ni wnaeth yr heddlu unrhyw beth i’w hamddiffyn nhw.  Er cael gwybodaeth a oedd yn dangos yn glir bod y teulu mewn perygl, ni wnaeth yr heddlu restio na chyfweld Mr PL, chwilio trwy ei gartref na’i gyhuddo o unrhyw drosedd cyn yr ymosodiadau.   
Yn y lle cyntaf, cyflwynodd A a’i fam achos i lysoedd y DU ac yna ger bron Llys Hawliau Dynol Ewrop, gan ddadlau o dan Erthygl 2 (yr hawl i fywyd) y dylai’r heddlu fod wedi gwneud mwy i’w hamddiffyn nhw.  Er na chadarnhaodd y Llys eu hawliad, ers hynny mae’r achos wedi dylanwadu ar bolisïau’r heddlu ar bobl sydd mewn perygl oherwydd gweithgareddau troseddol pobl eraill.  Arweiniodd at gyflwyno ‘rhybuddion Osman’, lle mae’r heddlu yn rhybuddio pobl y gall eu bywydau fod mewn perygl.

Dysgu mwy am hawliau dynol

I ddysgu mwy am hawliau dynol, beth mae’r gyfraith yn ei ddweud, beth yw ystyr amddiffyniad yn y meysydd amrywiol, a sut mae hawliau dynol yn effeithio ar ein sefydliadau a’n gwasanaethau cyhoeddus, ewch i’n gwefan: www.equalityhumanrights.com

Os ydych chi’n teimlo y gall eich hawliau dynol fod wedi’u torri, mae gennych sawl opsiwn.  Efallai y byddwch yn gallu ymdrin â’r broblem yn anffurfiol neu drwy wneud cwyn ffurfiol neu gymryd camau cyfreithiol.  Gan amlaf mae’n syniad da cael cyngor yn y lle cyntaf.  Mae amrywiaeth o asiantaethau, sefydliadau hawliau dynol ac ymgynghorwyr cyfreithiol a allai’ch helpu.  I ddechrau gallech gysylltu ag un o’n llinellau cymorth am wybodaeth ac arweiniad (gweler tudalen 23).

Mae llawer o sefydliadau eraill ym Mhrydain sy’n cynnig gwybodaeth neu gyngor ar hawliau dynol.  Ewch i’w gwefannau am ragor o wybodaeth:
· Sefydliad Hawliau Dynol Prydain:www.bihr.co.uk

· Liberty:www.liberty-human-rights.org.uk

· Amnesty:www.amnesty.org.uk

· Justice:www.justice.org.uk

· Y Cydbwyllgor Seneddol ar Hawliau Dynol: www.parliament.uk/parliamentary_ committees/joint_committee_on_ human_rights.cfm

· Y Weinyddiaeth Gyfiawnder: www.justice.gov.uk/guidance/ humanrights.htm 

Mae rhagor o wybodaeth am gyrff hawliau dynol rhyngwladol ar wefan Hawliau Dynol y Cenhedloedd Unedig: www.ohchr.org

Egwyddorion ar waith 6

Yn Nwyrain Sussex, bu anghydfod rhwng dwy chwaer anabl a oedd yn byw gyda’u rhieni mewn tŷ a oedd wedi’i addasu’n arbennig ac awdurdod lleol.  Roedden nhw angen cymorth i symud o gwmpas ond honnodd yr awdurdod lleol bod codi â llaw yn ormod o berygl iechyd a diogelwch i’w weithwyr.  Yn sgil hynny ni allai’r chwiorydd symud neu adael eu cartref.
Defnyddiodd y barnwr a wrandawodd ar yr achos egwyddorion hawliau dynol i bennu rhwymedigaeth y wladwriaeth i alluogi pobl anabl i gymryd rhan mewn bywyd cymunedol.  Dywedodd bod gan yr awdurdod gyfrifoldeb i barchu eu hurddas tra’n gwneud hynny.  Gorchmynnodd yr awdurdod lleol i ailystyried ei bolisi i sicrhau cydbwysedd rhwng hawliau dynol defnyddwyr gwasanaethau a hawliau gofalwyr i amgylchedd gwaith diogel.
O ganlyniad i’r achos, diwygiodd awdurdod lleol Dwyrain Sussex ei god ymarfer ar drin â llaw i gynnwys urddas a hawliau’r sawl oedd yn cael eu codi.  Dosbarthwyd y cod i awdurdodau lleol eraill, ymddiriedolaethau GIG a darparwyr gofal.
Sut gallwn ni helpu

Mae gan y Comisiwn Cydraddoldeb a Hawliau Dynol ddyletswydd benodol i hyrwyddo ac amddiffyn hawliau dynol, a bydd hyn yn rhan bwysig o’n gwaith yn y blynyddoedd nesaf.  Rydyn ni’n rhannu cyfrifoldeb am hyrwyddo ac amddiffyn hawliau dynol yn yr Alban gyda Chomisiwn Hawliau Dynol yr Alban.

Mae cynyddu’r ymwybyddiaeth o hawliau dynol a’u rhoi ar waith yn broses barhaus – mae’n ‘brosiect ar i’n cymdeithas’.  Os ydyn ni’n deall mwy am hawliau dynol gallwn gynorthwyo ein sefydliadau cyhoeddus i roi’r hawliau hyn ar waith a gwneud gwahaniaeth gwirioneddol i ansawdd bywyd pobl.

Ymchwiliad hawliau dynol

Ym mis Ebrill 2008 lansiwyd ymchwiliad annibynnol i weld pa mor dda mae’r Ddeddf Hawliau Dynol yn gweithio yng Nghymru a Lloegr.  Bydd yr ymchwiliad yn para gydol 2008, ac yn adrodd ar eich canfyddiadau yn gynnar yn 2009.  Rydyn ni’n casglu tystiolaeth gan unigolion ynghyd â sefydliadau sy’n darparu gwasanaethau cyhoeddus a sefydliadau sy’n cynrychioli pobl, ac rydyn ni’n comisiynu ymchwil ychwanegol i fwrw golwg fanylach ar faterion penodol.  Bydd yr ymchwiliad hwn yn llywio’n gwaith ar hawliau dynol yn y dyfodol ac yn ein cynorthwyo i’w hyrwyddo’n fwy effeithiol er budd pawb.  Mae rhagor o wybodaeth ar ein gwefan: www.equalityhumanrights.com/humanrightsinquiry
Sut mae cysylltu â ni

Y Comisiwn Cydraddoldeb a Hawliau Dynol

www.equalityhumanrights.com

Mae’r ddogfen hon ar gael hefyd yn Saesneg.  Os ydych chi am gael copi mewn iaith neu fformat arall (fel braille, CD sain, fersiwn hawdd i’w darllen neu brint bras) ewch i’n gwefan neu cysylltwch ag un o’n llinellau cymorth.
Mae ein holl linellau cymorth ar agor rhwng 9am a 5pm, dydd Llun i ddydd Gwener, ond rhwng 9am a 8pm ar ddydd Mercher.

Llinell Gymorth - Cymru

E-bost:wales@equalityhumanrights.com

Ffôn: 0845 604 8810

Ffôn testun: 0845 604 8820

Ffacs: 0845 604 8830

Llinell Gymorth - Lloegr

E-bost: info@equalityhumanrights.com

Ffôn: 0845 604 6610

Ffôn testun: 0845 604 6620

Ffacs: 0845 604 6630

Llinell Gymorth – Yr Alban

E-bost: scotland@equalityhumanrights.com

Ffôn: 0845 604 5510

Ffôn testun: 0845 604 5520

Ffacs: 0845 604 5530

Y Comisiwn Cydraddoldeb a Hawliau Dynol – yr eiriolwr annibynnol dros gydraddoldeb a hawliau dynol ym Mhrydain.

Nod y Comisiwn Cydraddoldeb a Hawliau Dynol yw lleihau anghydraddoldeb, dileu gwahaniaethu, meithrin cysylltiadau da rhwng pobl, a hyrwyddo ac amddiffyn hawliau dynol.
Mae’r Comisiwn yn gorfodi deddfwriaeth cydraddoldeb ar sail oedran, anabledd, rhyw, hil, crefydd neu gred, a chyfeiriadedd rhywiol, ac yn annog sefydliadau i gydymffurfio â’r Ddeddf Hawliau Dynol.

Sefydlwyd y Comisiwn Cydraddoldeb a Hawliau Dynol o dan Ddeddf Cydraddoldeb 2006 a dechreuodd weithredu ym mis Hydref 2007.  Mae’n gorff cyhoeddus anadrannol, sy’n atebol am ei gronfeydd cyhoeddus, ond yn annibynnol ar y llywodraeth.

